ՏԵՂԵԿԱՆՔ - ՀԻՄՆԱՎՈՐՈՒՄ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԵՎ ՎԵՐԱԿԱՌՈՒՑՄԱՆ ԵՎ ԶԱՐԳԱՑՄԱՆ ՄԻՋԱԶԳԱՅԻՆ ԲԱՆԿԻ ՄԻՋԵՎ «ՀԱՅԱՍՏԱՆԻ ՋՐԻ ԵՎ ՈՌՈԳՄԱՆ ԾԱՌԱՅՈՒԹՅՈՒՆՆԵՐԻ ԲԱՐԵԼԱՎՄԱՆ ԾՐԱԳԻՐ. 1-ԻՆ ՓՈՒԼԻ ԾՐԱԳԻՐ» ՎԱՐԿԱՅԻՆ ՀԱՄԱՁԱՅՆԱԳՐԻ ՍՏՈՐԱԳՐՄԱՆ ՆՊԱՏԱՀԱՐՄԱՐՈՒԹՅԱՆ ՄԱՍԻՆ

Ծրագրի անվանումը՝ «Հայաստանի ջրի և ոռոգման ծառայությունների բարելավման ծրագիր. 1-ին փուլի ծրագիր» (WISE)
Նպատակը՝ Հայաստանի ընտրված տարածքներում ապահովել կլիմայի նկատմամբ կայունացված, բարելավված ոռոգման ծառայություններ և անվտանգ կառավարվող գյուղական ջրամատակարարման և ջրահեռացման ծառայություններ։
1. [bookmark: _GoBack]Ծրագրի ռազմավարական կարևորությունը Հայաստանի համար
Հաշվի առնելով Հայաստանի ջրային ոլորտում առկա խնդիրների բազմաբնույթ և փոխկապակցված բնույթը՝ ոռոգման ենթակառուցվածքների հնությունը, գյուղական բնակչության սահմանափակ հասանելիությունը ապահով ջրամատակարարման ծառայությունների, ինչպես նաև կլիմայական փոփոխություններից բխող վտանգների աճը, առաջարկվող WISE ծրագիրը նպատակ ունի կիրառել ինտեգրված, բազմափուլային մոտեցում՝ ապահովելու ոլորտի կայուն զարգացումը և արդյունավետ կառավարումը։
Ծրագիրը հանդիսանում է Համաշխարհային բանկի կողմից ֆինանսավորվող անցյալ նախաձեռնությունների տրամաբանական շարունակությունը, որը կապահովի անհրաժեշտ քաղաքական, ինստիտուցիոնալ և ենթակառուցվածքային բարեփոխումների ներդրում։ 
2. Համապատասխանություն ազգային և միջազգային ռազմավարություններին
Ծրագիրը լիովին համահունչ է հետևյալ բարձր մակարդակի ռազմավարական փաստաթղթերին՝
· Հայաստանի Երկրի Գործընկերության Շրջանակ (CPF), 2025-2029 թթ.,
· Ջրային ոլորտի հարմարվողականության ծրագիր (2022-2026 թթ.), 
· Կայուն զարգացման նպատակներ (SDG 2 և SDG 6)։
Այս համապատասխանությունը կարևոր նախադրյալ է ծրագրի խորը ազդեցության համար, մասնավորապես՝ գյուղատնտեսության կայունության, ջրային անվտանգության և կլիմայի հարմարվողականության ուղղությամբ։ 
3․ MPA (Բազմափուլ ծրագրային մոտեցման) կիրառման հիմնավորումը` 
MPA-ն ներկայացնում է 10-ամյա ժամանակահատվածում իրականացվող ծրագիր՝ բաղկացած երկու փուլից, որը նպատակ ունի.
· Ուժեղացնել ինստիտուցիոնալ կարողությունները, հատկապես՝ ջրառ և ջրօգտագործող ընկերությունների և տեղական կառույցների կարողությունների զարգացման միջոցով,
· Ապահովել ծառայությունների ֆինանսական կայունություն՝ սակագնային բարեփոխումների, ծախսերի փոխհատուցման և մասնավոր հատվածի ներգրավման խթանման միջոցով,
· Օգտագործել տեղային և մասշտաբայնացման մեխանիզմներ՝ նախքան լայնածավալ ներդրումների իրականացումը (piloting and scaling), 
· Ստեղծել բարենպաստ միջավայր մասնավոր ներդրումների համար։ 
4. Ծրագրի հիմնական ուղղություններն ու ակնկալվող արդյունքները 
Տեսլականը. կլիմայի դիմակայուն ոռոգման և ջրամատակարարման համակարգերի ներդրում, որոնք կնպաստեն տնտեսական աճին, պարենային անվտանգությանը և տարածաշրջանային համաչափ զարգացմանը։ 
Ծրագիրը բաղկացած է հետևյալ հիմնական բաղադրիչներից. 
1. Ջրային ոլորտի բարեփոխում և կլիմայադիմացկուն ոռոգման և գյուղական ջրամատակարարման ու ջրահեռացման ծառայությունների ինստիտուցիոնալ հզորացում
2. Գյուղական ջրամատակարարման և ջրահեռացման բարելավում
3. Ոռոգման ենթակառուցվածքների և համակարգերի կառավարման արդիականացում
4. Ծրագրի կառավարում

5․ Համագործակցություն դոնորների հետ
Ծրագիրը նախատեսում է համաֆինանսավորում Զարգացման ֆրանսիական գործակալության /Agence Française de Développement (AFD)/ կողմից՝ ընդգծելով միջազգային գործընկերների աճող հետաքրքրվածությունն ու վստահությունը նախագծի և Հայաստանի կառավարության ջանքերի նկատմամբ։
Եզրակացություն 
Հաշվի առնելով ներկայացված ծրագրի համապարփակ բնույթը, դրա համադրումը ազգային ռազմավարություններին և միջազգային պարտավորություններին, ոլորտի ինստիտուցիոնալ զարգացման և կլիմայի հարմարվողականության կարիքները՝ Համաձայնագրի ստորագրումն ունի հիմնավոր և կենսական նշանակություն Հայաստանի ջրային համակարգերի արդիականացման, շահագործման արդյունավետության բարձրացման, անվտանգության ապահովման, գյուղատնտեսության զարգացման և բնակչության կենսամակարդակի բարձրացման համատեքստում։  
Կապը ռազմավարական այլ փաստաթղթերի հետ՝
ՀՀ կառավարության 2021-2026 թթ. Ծրագրի՝
    3.3  Ջրային տնտեսություն բաժին (էջ՝ 48)
Կառավարության գործունեության հիմքում դրված է ջրային համակարգերի արդիականացման և  ներդրումների ներգրավման ապահովումը, ոլորտի կազմակերպությունների գործունեության և  պետական սեփականություն հանդիսացող ջրային համակարգերի կառավարման արդյունավետության բարձրացումը, ոլորտը կարգավորող օրենսդրության բարելավումը, ջրային պաշարների արդյունավետ և խնայողական օգտագործումը:     
4.10 Շրջակա միջավայրի պահպանություն բաժնի 1-ին ենթակետ (էջ՝ 76)
Ջրային ռեսուրսների արդյունավետ օգտագործման և որակի բարձրացման նպատակով կառավարման գերարդյունավետ համակարգերի ներդրումը, ջրային ռեսուրսների պահպանման, այդ թվում` ջրահեռացման ու կեղտաջրերի մաքրման գործընթացի կանոնակարգումը, Արարատյան արտեզյան ավազանի և գետային էկոհամակարգերի պահպանությունն ու կառավարումը,
    6.8  Հարկաբյուջետային քաղաքականություն բաժնի 11-րդ կետ (էջ 96)՝
Կառավարությունը շարունակելու է խորացնել համագործակցությունը Հայաստանի զարգացման բոլոր գործընկերների (դոնորների), այդ թվում՝ Արժույթի միջազգային հիմնադրամի, Համաշխարհային բանկի, Ասիական զարգացման բանկի, Վերակառուցման և  զարգացման եվրոպական բանկի, Եվրոպական ներդրումային բանկի և  Եվրասիական զարգացման բանկի հետ՝ հիմք ընդունելով համատեղ մշակված և  հաստատված համագործակցության ծրագրերը: 

